ПРЕДЛОГ ЗАКОН ЗА ЗАШТИТА ОД НЕЈОНИЗИРАЧКО ЗРАЧЕЊЕ
I.
УСТАВЕН ОСНОВ ЗА ДОНЕСУВАЊЕТО НА ЗАКОНОТ

Уставен основ за донесување на Законот за заштита од нејонизирачко зрачење содржан е во член 68 став1 алинеја 2 од Уставот на Република Македонија според кој (Собранието на Република Македонија донесува закони........)
II.
ОЦЕНКА НА СОСТОЈБАТА И ОСНОВНИ ПРАШАЊА КОИ СЕ УРЕДУВААТ СО ПРЕДЛОЖЕНИОТ ЗАКОН И ПОСЛЕДИЦИТЕ КОИ ЌЕ ПРОИЗЛЕЗАТ СО ДОНЕСУВАЊЕТО НА ЗАКОНОТ
Во Република Македонија, во националното законодавство областа на заштитата од нејонизирачко зрачење,  не е уредена со закон.


Во Република Македонија како и во целиот свет во голем пораст е бројот на уредите кои произведуваат различни видови на зрачење кое во интеракција со материјата не предизвикува јонизација на атомите и молекулите.Таквите уреди се употребуваат во бројни дејности:стопанство, производство, трговија, промет, електронски комуникации, наука, одбрана, медицина и во домаќинствата.Некои од тие уреди се: радари, мобилни телефони, микробранови печки, далекуводи, различни антени, предаватели, солариуму, ласери во здравство, ласери во индустрија, радио и телевизиски приемници, персонални компјутери, уреди за дијатермија во терапија и сл. Ако на ова се додаде и се поголемата употреба на ултразвукот, особено во медицината но и во стопанството, станува јасно дека луѓето се се повеќе изложени на повисоко ниво на зрачење, што го зголемува и ризикот од штетното влијание по здравјето на луѓето од неконтролиранното и прекумерното озрачување, посебно на работниците кои ракуваат со тие уреди.

Човекот во својата околина се наоѓа од неговото настанување во природно електромагнетно поле кое е составен елемент на сложениот состав на биосферата.Биолошкото значење на ова поле, иако не е потполно јасно, во суштина не е спорно.На ниво на природно озрачување најверојатно се и прифатливите нивоа, за кои не се очекуваат никакви штетни последици по здравјето на луѓето. 


Технолошкоит развој последните десеттолетија, услови глобална промена на природата на електромагнетната биосфера, што за последица имаше и подобро осознавање на штетните последици на тие зрачења, така што последните години во целиот свет  е интензивирана тенденцијата за законско уредување на ова подрачје.


Нејонизирачкото зрачење подразбира дел од електромагнетниот спектар кој во примарната интеракција со материјата не предизвикува јонизација.Спрема неслужбената но прифатената конвенција во светот, тој дел на електромагнетниот спектар е поделен на делови кои имаат посебни називи: електромагнетни бранови со особено(екстремно)  нискифрекфенции, радиобранови (радиофрекфенции), микробранови, инфрацрвено зрачење, видлива светлост како и ултравиолетовото зрачење. Вообичаено е во нејонизирачкото зрачење да се вбројат и статичките електрични и магнетни полиња а исто така и ултразвукот, иако тој по своите физички особини е сосема поинаква појава, во суштина механички бран.

Биолошките ефекти и здравствените последици од изложувањето на нејонизирачкото зрачење за луѓето, зависат од видот на зрачењето, условите и времето на изложувањето, индивидуалната осетливост и други фактори.Освен во тесно подрачје на фрекфенција (видливата светлост), човекот нема сетила со кои би можел да го регистрира нејонизирачкото зрачење, освен ако интензитетот на зрачењето е толку голем да предизвикува чувство на топлина.Тоа всушност претставува и најголем примарен ефект на ова зрачење на живата материја, но различните истражувања и последиците на поедините регистрирани незгоди укажуваат и на појава на локални лезии и некрози, катаракта, до термални стресови од хипертермија.Генетските ефекти, влијанијата на развојот и тератогените ефекти, исто така се прикажани во поедините објавени извештаи од спроведените истражувања.Постојат неколку извештаи кои упатуваат и на појава на хромозомски аберации, промена во митозата и мејозата на клетките, што значи и мутагени ефекти, особено кај микробрановите и ултразвукот.Во бројните истражувања прикажани се и ефектите забележани во однесувањето на поединци, изложени на нејонизирачко зрачење.

Без разлика на видот на нејонизирачкото зрачење, изложувањето на тоа зрачење би можело да се подели во три области:

1. озрачување на работници, се однесува на возрасни и здрави лица кои во текот на работата можат да бидат континуирано или повремено изложени на зрачење,

2. озрачување на населението,

3. медицинско озрачување на пациенти во дијагностички или терапевтски цели.

Препораките на Меѓународната Комисија за заштита од нејонизирачко зрачење (ICNIRP), чии работни групи заедно со СЗО од Женева, највеќе придонесуваат за усогласување на меѓународните препораки и единствените норми, и претставуваат основа за правно уредување на ова подрачје во рамките на националното законодавство.
Во националните прописи во светот постојат сеуште неуедначености во поглед на законското уредување во поедините делови на спектарот па дури и двоумење во донесувањето на прописите од оваа област, бидејќи се навлегува во економските интереси на одредени субјекти: тргнувајќи од производителите на уреди кои емитираат нејонизирачко зрачење (ултразвук, ласери, солариуми, сателитски антени, микробарнови печки, телевизори, калкулатори, компјутери, мобилна телефонија ил сл.) кои се заинтересирани за нивното ширење, неограничен промет и употреба на пазарот, па до самите корисници на овие уреди кои често несвесно ја поддржуваат употребата на овие уреди а се несвесни или ја игнорираат можноста за било какви штетни нуспојави од употребата на уредите (ултразвучна дијагностика, солариуми со УВ зрачење, примена на ласер во индустријата за забава и разубавување и сл.). Но сепак последните десет години, интензивно се работи на постигнување на меѓународна согласност околу начелата, мерките, со кои може да се влијае на прометот и употребата, како и на границите на изложување за поедини видови на нејонизирачки зрачења.Причина за ова е пребрзото и често неконтролирано воведување на бројните извори на тие зрачења во животот на луѓето, а истовремено постоење на се повеќе извештаи и сознанија за штетноста на овие зрачења.
Светската здравствена организација со бројни извештаи и публикации во тек на низа години, посебно со низата на тематски броеви од едицијата: „Здравствени мерки за околината“ (Environmental Health Criteria) има собрано и објавено резултати од научни истражувања од поедини области, со цел за издржан и аргументиран приказ на можните штетни ефекти на нејонизирачкото зрачење, со препораки за преземање на мерки за заштита, на пример:

1. Nonionising Radiation Protection, (No. 25)

2. Electromagnetic Fields (No.137)

3. Extremely Law Electromagnetic Fields (No.35)

4. Lasers and Optical Radiation (No.23)

5. Magnetic Fields (No.69)

6. Radiofrequency and Microwaves (No.16)

7. Ultrasound (No.22)

8. Ultraviolet Radiation (No.160).

Во Европската Унија се објавени и публикации со опширен приказ за сознанијата за ефектите на нејонизирачкото зрачење: EC Brussels: Public Health and Safety at Work: Non-ionizing radiation; Sources, Exposure and Health Effects, 1996.
Таквите извештаи се појдовна точка за изградба на меѓународната и националната стратегија за заштита од нејонизирачко зрачење.
На меѓународно ниво во последните десет години, највеќе е постигнато во воедначувањето на нормите за изворите на нејонизирачко зрачење, кои помалку или повеќе ги обврзуваат производителите (ANSI, ISO,DIN, IEC, CENELEC и сл.). Поедини држави, веќе имаат започнато и правно да го уредуваат ова подрачје.

Врз основа на бројните сознанија за штетните влијанија на нејонизирачкото зрачење, со помош и во соработка со Меѓународната Комисија за заштита од нејонизирачко зрачење (ICNIRP), и Светската здравствена организација, Европската унија,  интензивно се припрема за донесување на  заеднички прописи, со кои на единствен начин би се уредила областа на нејонизирачкото зрачење.

Советот на Европа, на 12 јули 1999г., ги усвои препораките 1999/519/ЕС (Council Recommendation of 12 July 1999 on the limitation of exposure of the general public to electromagnetic fields (0 Hz to 300 GHz)), со цел за превентивно ограничување на озрачувањето на населението од изложување на електромагнетни полиња.Целта на тие препораки е утврдување на ЕУ рамка за национална стратегија и норми за мерките за заштита со цел обезбедување на високо ниво на заштита на работниците и населението, но и за ЕУ законодавството во однос на изложувањето на лицата на нејонизирачко зрачење.Препораките се вградени во насоките на Меѓународната Комисија за заштита од нејонизирачко зрачење (ICNIRP), засновани на научни сознанија за ефектите на нејонизирачкото зрачење на луѓето.Овие препораки перидично се проверуваат, со цел за ускладување со резултатите  од најновите научни истражувања.Европската комисија исто така ја следи примената на овие препораки во државите членки и повремено, бара извештаи за начинот на спроведувањето на заштитата од нејонизирачко зрачење.
Со законот, чие донесување се предлага, ќе се постигне усогласување на македонската  законодавна рамка за заштита од нејонизирачко зарчење со европската.Со донесувањето на Законот за заштита од нејонизирачко зрачење  се обезбедува заштита на сите луѓе од штетното влијание на нејонизирачкото зрачење.Ова е можно да се постигне со навремено препознавање и утврдување на можните штетни ефекти и превентивно делување, веќе кај самиот извор на нејонизирачко зрачење, како би се оневозможила нивната појава. Заштитата на животот и здравјето на луѓето ќе се обезбеди на единствен и планиран начин, без разлика на видот, интензитетот, потеклото и намената на изворот на нејонизирачко зрачење.Оваа заштита најдобро може да се оствари со однапред планирани и обврзувачки мерки на постапување, чие спроведување во сите услови, мора, ако не да ги отстрани во потполност, тогаш барем да го намали ризикот од штетните последици.
Сепак, законот не е замислен како рестриктивен, како пропис кој ќе оневозможи употреба на бројните уреди кои произведуваат нејонизирачко зрачење за доброто на сите луѓе (ултразвук во здравството, радио и микробрановите во телекомуникациите, ласерите во технологијата и сл.), туку, првенствено целта е да се уреди оваа област, т.е. цела низа од производители, добавувачи до крајните корисници, ракувачите и другите лица, секој во својот домен, ќе биде должен да постапи на начин, со кој се обезбедува најголема можна заштита на животот и здравјето на луѓето.

Заради невоедначеноста на ефектите на поедините видови на зрачење, посебноста на биолошките и здравствените последици од изложувањето на тоа зрачење, како и бројните технички, особено стручни, меѓусебно корелирани физички величини кои се поврзани со одредени ефекти, со предложениот закон се одредуваат само општите прашања, обврски и мерки кои се заеднички за сите видови нејонизирачки зрачења.
Потребно е одделно, со посебни правилници да се уреди секоја област (пр.ултразвук, оптичко зрачење, УВ, електромагнетни полиња и сл.).Со правилници е потребно целосно да се утврдат специфичните барања и услови за поедините области, границите на зрачење и изложување, обврските на корисниците, техничките мерки на заштита, стручното образование на ракувачите, здравствениот надзор, мерењето на зрачењето како и условите за промет и употреба на изворите на зрачење.
Со законскиот предлог се одредени и начелата за заштита од нејонизирачко зрачење.
Начелото на претпазливост се спроведува со примена на мерките за заштита со кои се спречуваат или намалуваат штетните ефекти за животот и здравјето на лицата кои вршат дејност со извори на нејонизирачко зрачење  и лицата кои се изложени на нејонизирачко зрачење.

Ограничувањето на изложеност на нејонизирачко зрачење, се обезбедува со утврдувањето на горната граница на дозволена изложеност на луѓето на тоа зрачење и примената на границите за највисоко ниво на нејонизирачкото зрачење кое смее да го емитира изворот на нејонизирачко зрачење, како што е предложено од Меѓународната Комисија за заштита од нејонизирачко зрачење (ICNIRP).

Со пропишаните мерки на заштита се обезбедува заштита на пациентите при примена на изворите на нејонизирачко зрачење во медицинска дијагностика и терапија, како и на лицата кои работат со тие извори.
Пропишаните мерки на заштита, мора да ги спроведуваат сите кои употребуваат извори на нејонизирачки зрачења во технолошките процеси, истражувањата и науката, како и во општата употреба.Неопходно е потребно претходно планирање на заштитата од штетното влијание на нејонизирачкото зрачење, пред почетокот на употребата или ставање во промет на изворите/постројките.Спроведувањето на мерките на заштита од нејонизирачкото зрачење, примарно е обврска на самите корисници на изворите или постројките кои произведуваат зрачење.Инспекцискиот надзор над спроведувањето на мерките за заштита од нејонизирачко зрачење го врши надлежен инспекциски орган од Министерството за здравство, Министерството за животна средина и просторно планирање и Министерството за труд и социјална политика.Стручниот надзор над овластените правни лица кои вршат стручни работи за заштита од нејонизирачко зрачење ги врши Министерството за здравство.
III.ФИНАНСИСКИ СРЕТСТВА ПОТРЕБНИ ЗА СПРОВЕДУВАЊЕ НА ЗАКОНОТ

За спроведувањето на предложениот закон, нема да бидат потребни дополнителни сретства од буџетот на Република Македонија, заради тоа што ќе се користи веќе постоечката државна инфраструктура а трошоците за спроведувањето на пропишаните мерки се на товар на самите корисници на изворите на нејонизирачки зрачења.
ПРЕДЛОГ ЗАКОН ЗА ЗАШТИТА ОД НЕЈОНИЗИРАЧКО ЗРАЧЕЊЕ
I. ОПШТИ ОДРЕДБИ
член 1

Со овај закон се уредува заштитата од нејoнизирачкото зрачење, со цел намалување на опасностите по здравјето на лицата кои ракуваат со извори на нејонизирачко зрачење и лицата кои се изложени на нејонизирачко зрачење.

член 2

Одредбите на овај закон не се однесуваат на нејонизирачкото зрачење со потекло од Вселената или од други природни извори на нејонизирачко зрачење од Земјата.

член 3

Дефиниции
Одредени изрази употребени во овај закон го имаат следното значење:

· „нејонизирачко зрачење“ е зрачење кое при взаемно дејство со материјата не   предизвикува јонизација. Во групата на нејонизирачкото зрачење спаѓаат:                      
          - статично електрично и магнетно поле

          -електромагнетни бранови со фреквенција пониска од 3 000 000 GHz односно со енергија на фотоните помала од 12,4eV. 

          - ултразвук е звук чија фрекфенција е над 20kHz . 

·  „електромагнетен бран“ се осцилации на меѓусебно поврзано електрично и магнетно поле кои се шират низ просторот;

· „фреквенција“ е број на осцилации за време од една секунда, а се изразува во единица херц (Hz);

· „кавитација“ е процес на  создавање на меурчиња од гас во течностите и ткивата под дејство на енергија, од надворешни извори;

· „оптичко зрачење“ е нејонизирачко зрачење кое го сочинуваат електромагнетни бранови со фрекфенција од 300GHz до 3 000 000 GHz;

· „кохеренција“ е особина на електромагнетните бранови да помеѓу две точки во просторот и времето, постои однос на константна фаза на осцилации;

· „извор на нејонизирачко зрачење“ е секој уред, инсталација или објект, кој емитира или може да емитира,  еден или повеќе видови на нејонизирачко зрачење;

· „ласер“ е извор на нејонизирачко зрачење, кој емитира строго насочено, кохерентно електромагнетно зрачење во идеални услови со една фрекфенција, а реално во тесен појас на фрекфенции во оптичкото подрачје на електромагнетниот спектар;

· „ултразвук“ е звук чија фреквенција е повисока од гарницата на чујност на човечкото уво т.е звук чија фреквенција е над 20 kHz

· „промет со извори на нејонизирачко зрачење“ е работа, производство, набавка, продажба, превоз, пренос, увоз, преработка, изнајмување, наследување, отстапување и одржување;

· „основни барања“ за уредите кои емитираат нејонизирачко зрачење се сигурност, точност, издржливост, влијание на околината, контрола на нивото на зрачење  кое го емитираат, соодветни ознаки на уредите, соодветна документација и упатство за употреба; 

· „ракувач“ е лице кое работи, ракува или е одговорно за употребата на изворот на нејонизирачко зрачење;

· „гранични вредности на изложеност на нејонизирачко зрачење“  се максимално дозволени вредности на интензитетот на нејонизирачкото зрачење во животната средина и работната средина, одредени со стандард или друг пропис, заради заштита од несакани здравствени ефекти. Овие вредности не се однесуваат на пациенти во здравствените установи на кои се применува контролирана медицинска терапија или дијагностичка постапка;

· „овластено правно лице“, е правно лице кое има добиено овластување од страна на министерот за здравството, за вршење на стручни работи за заштита од нејонизирачко зрачење;

· „заштитата од нејонизирачко зрачење“ е збир на мерки и постапки со кои се спречуваат или намалуваат штетните ефекти од нејонизирачкото зрачење;

II.НАЧЕЛА ЗА ЗАШТИТА ОД НЕЈОНИЗИРАЧКО ЗРАЧЕЊЕ
член 4

Заштитата од нејонизирачко зрачење се обезбедува со спроведување на начелата  на претпазливост и ограничување на изложувањето на нејонизирачкото зрачење.

член 5


Начелото на претпазливост се спроведува со примена на мерки на заштита со кои се спречуваат или се намалуваат штетните последици за животот и здравјето на лицата кои работат со извори на нејонизирачки зрачења и лицата кои се изложени на нејонизирачко зрачење. 

член 6


Начелото на ограничување на изложување на нејонизирачко зрачење се остварува со утврдување на горните граници на дозволена изложеност на луѓето на нејонизирачко зрачење и примена на утврдените гранични вредности на нејонизирачкото зрачење кои е дозволено да ги емитира изворот на нејонизирачко зрачење.


Утврдените гранични вредности на зрачењето, врз основа на овај закон, не се применуваат при медицинска изложеност на  нејонизирачко зрачење, чија цел е дијагностика и терапија, кои се медицински оправдани.

III.МЕРКИ ЗА ЗАШТИТА ОД НЕЈОНИЗИРАЧКО ЗРАЧЕЊЕ
член 7


Мерки за заштита од нејонизирачко зрачење се:


· пропишување на гранични вредности и контрола на изложеност на луѓето на    нејонизирачко зрачење;

· пресметка и процена на интензитетот на зрачењето во околината на изворот на нејонизирачкото зрачења;

· мерење на интензитетот на зрачењето во околината на изворот на нејонизирачко зрачење;

· временско ограничување на изложеност на луѓето на нејонизирачко зрачење;

· означување на изворите на нејонизирачко зрачење и просторот во кој се сместени;

· употреба на заштитна опрема при работа со извори на нејонизирачко зрачење;

· определување на услови за сместување, набавка и употреба на извори на нејонизирачко зрачење;

· соодветно стручно усовршување на ракувачите за заштита од нејонизирачко зрачење;

· утврдување и следење на здравствената состојба на лицата кои се на работни места изложени на нејонизирачко зрачење;

· лична и колективна заштита на луѓето од изложување на нејонизирачко зрачење;

· обезбедување на технички, финансиски и други услови за спроведување на мерките за заштита од нејонизирачко зрачење;

· водење на евиденција за изворите на нејонизирачко зрачење и за изложеноста на ракувачите на изворите на нејонизирачко зрачење;

· информирање на населението за влијанието врз здравјето од изложувањето на нејонизирачко зрачење и мерките за заштита.
· надзор над изворите на нејонизирачко зрачење и над примената на мерките за заштита.

член 8


Изворите на статично електрично, статично магнетно и електромагнетно поле до 300 GHz, или уредите, постројките и објектите кои содржат вакви извори, можат да се употребуваат и да се ставаат во промет само ако ги исполнуваат основните барањата согласно нивната намена и со нивната примена не ги изложуваат луѓето на нејонизирачко зрачење над пропишаните гранични вредности. 


Основните барања за изворите на статично електрично, статично магнетно и електромагнетно поле до 300 GHz, уредите, постројките и објектите кои содржат вакви извори, како и граничните вредности на тие полиња, постапките за нивна проверка и условите за добивање на дозвола за вршење на тие постапки, ги пропишува министерот за здравство во согласност со министерот за транспорт и врски, по претходно мислење од Агенцијата за електронски комуникации. 

член 9


Изворите на некохерентно или кохерентно оптичко зрачење (ласери), може да се употребуваат и ставаат во промет само ако ги исполнуваат основните барања согласно нивната намена и во услови на примена не зрачат и не ги изложуваат луѓето на зрачење над граничните вредности пропишани за оптичкото зрачење.

За медицински цели, дијагностика и терапија, можат да се употребуваат изворите на оптичко зрачење и над граничните вредности пропишани за оптичкото зрачење.


Основните барања за изворите на оптичкото зрачење од став 1 на овај член, граничните вредности на оптичкото зрачење, постапките за нивната проверка и условите за добивање на дозвола за вршење на тие постапки со правилник ги пропишува министерот за здравство во согласност со министерот за транспорт и врски.

член 10

    Уредите кои приозведуваат ултразвук, можат да се употребуваат само ако не предизвикуваат кавитација на ткивата или загревање на било кое ткиво на температура повисока од 38,5˚ C и ако ги исполнуваат условите од прописите донесени врз основа на овај закон.

   За медицински цели, дијагностика и терапија, можат да се употребуваат ултразвучни уреди кои можат да ги загреат одделните ткива на пациентот и до повисоки температури и да предизвикаат кавитација во ткивото, ако е тоа медицински оправдано и препорачано од лекар специјалист од соодветна гранкана на медицината и ако е направена соодветна пресметка, односно проценка за примената доза на зрачење во ткивата на пациентот.


 Основните барања кои мора да ги задоволат уредите кои произведуваат ултразвук, постапките за нивна проверка и условите за добивање на дозвола  за тие постапки, ги пропишува министерот за здравство.

IV. СТРУЧНИ УСЛОВИ ЗА РАКУВАЧИТЕ

член 11


За работите со извори на нејонизирачко зрачење, за чие вршење е потребно дозвола од министерот за здравство, ракувачите мора да имаат соодветно стручно усовршување за безбедна употреба на изворот на нејонизирачко зрачење и  применување на мерките за заштита од нејонизирако зрачење. 

член 12


Соодветното стручно усовршување од член 11 на овај закон ракувачите мораат периодично да го обновуваат, а проверката на знаењата ја организираат и спроведуваат овластени правни лица.


Условите, програмата, роковите, начинот и трошоците за стекнување на соодветно стручно усовршување за безбедна употреба на изворот на нејонизирачко зрачење и применување на мерките за заштита од нејонизирако зрачење, како и обновувањето на знаењето и примената на мерките за заштита од нејонизирачкото зрачење ги пропишува министерот за здравство.

V. ЗДРАВСТВЕНИ УСЛОВИ ЗА РАКУВАЧИТЕ КОИ СЕ ИЗЛОЖЕНИ НА НЕЈОНИЗИРАЧКО ЗРАЧЕЊЕ

член 13

Ракувачите кои работат со извори на нејонизирачко зрачење и при тоа може да бидат изложени на зрачење над границите пропишани со правилникот од член 8 став 2 и член 9 став 2 на овај закон, мора да ги исполнуваат посебните здравствени услови.

На учениците и студентите пред почетокот на образованието за вршење на работи со извори на нејонизирачко зрачење од став 1 на овај член, мора да се проверува здравствената состојба.

За утврдување на здравствените услови кои мора да ги исполнуваат ракувачите, учениците и студентите, периодичноста на здравствените прегледи како и содржината, начинот на вршењето и роковите за чување на податоците за тие прегледи соодветно се применуваат прописите од областа на безбедноста и здравјето при работа.

VI.ДОЗВОЛИ

член 14



Изворите на нејонизирачко зрачење за кои е неопходно потребна дозвола за употреба и промет, условите за издавање на дозволата, роковите за важење на дозволата и условите за продолжување на тие рокови како и трошоците за издавање на дозволата, со правилник ги утврдува министерот за здравство.

член 15


Дозволата од член 14 на овај закон ја дава односно ја одзема министерот за здравство.


Жалбата против решението за одземање на дозволата не го одлага неговото извршување.

 
Со барањето за издавање на дозвола од став 1 на овај член правните лица, задолжително приложуваат мислење од овластено правно лице за исполнување на условите пропишани со прописите донесени согласно овај закон.

VII. ОДГОВОРНОСТ

член 16



Одговорноста и трошоците за спроведување на мерките за заштита од нејонизирачко зрачење се на терет на правните и физичките лица на кои им е издадена дозвола за употреба и пуштање во промет на изворите на нејонизирачко зрачење.

член 17


Правните лица на кои им е издадена дозвола за употреба и пуштање во промет на изворите на нејонизирачко зрачење,  потребно е на лицата кои при својата работа се изложени на влијание на нејонизирачко зрачење, да им обезбедат соодветни заштитни сретства, да извршат проверка на исправноста на тие сретства од страна на овластено правно лице, како и мерење на интензитетот на нејонизирачкото зрачење во пропишаните рокови.


Правните лица од став 1 на овај член, потребно е да извршат проверка на изворите на нејонизирачкото зрачење и да обезбедат спроведување на соодветно стручно усовршување на ракувачите за примена на мерките за заштита од нејонизирачкото зрачење согласно одредбите на овај закон и да овозможат здравствени прегледи на изложените работници согласно одредбите на овај закон и прописите од областа на безбедноста и здравјето при работа.

Ракувачите со изворите на нејонизирачко зрачење, мора да ги применуваат сите пропишани мерки за заштита и самозаштита од нејонизирачко зрачење, да ја употребуваат пропишаната заштитна опрема, зависно од видот и особините на зрачењето како и местото и начинот на употреба на изворите на нејонизирачко зрачење.

член 18

Правните лица на кои им е издадена дозвола за употреба и пуштање во промет на извори на нејонизирачко зрачење,  мора да ги применуваат сите пропишани мерки за заштита од нејонизирачко зрачење кои се однесуваат на луѓето и околината на изворот на нејонизирачко зрачење.

VIII. СТРУЧНИ РАБОТИ ЗА ЗАШТИТА ОД НЕЈОНИЗИРАЧКО ЗРАЧЕЊЕ

член 19


Стручни работи за заштита од нејонизирачко зрачење се:

· испитување на квалитетот на изворите на нејонизирачкото зрачење во пропишаните рокови;

· мерење на интензитетот на нејонизирачкото зрачење во просториите во кои се употребува и во околината на изворот;

· давање на мислење во постапка за утврдување и исполнување на условите за употреба на изворите на нејонизирачко зрачење;

· проверка на исправноста на заштитните сретства и опремата;

· вршење на проценка и изготвување на извештај за опасностите и влијанијата на нејонизирачкото зрачење на луѓето и околината;

· спроведување на стручно образование на ракувачите со извори на нејонизирачки зрачења.

член 20


Стручните работи за заштита од нејонизирачко зрачење од член 19 на овај Закон, може да ги вршат правните лица регистрирани за вршење на таа дејност, овластени од министeрот за здравство и акредитирани согласно нормите MKS EN ISO/IEC 17025.


Условите по однос на просторот, опремата и кадарот кои мора да ги исполнуваат правните лица регистрирани за вршење на стручните работи за заштита од нејонизирачко зрачење,  како и  начинот на вршењето на стручниот надзор над тие правни лица со правилник ги пропишува министерот за здравство.

член 21


Министерот за здравство со решение, ги овластува правните лица од член 20 став 1 на овај член.


Трошоците за утврдување на условите од член 20 став 2 од овај закон, паѓаат на терет на подносителот на барањето, а износот на трошоците го утврдува министерот за здравство.
член 22


Лицата од член 20 на овај закон се обврзани во текот на мерењата, начинот и постапката, проценките и пресметките како и при изготвувањето на содржината на наодот за мерењата, да се придржуваат на одредбите од овај закон и прописите донесени врз основа на овај закон  како и на стандардите од добиената акредитација.


На овластените правни лица од член 20 став 1 на овај закон, за кои со стручен надзор ќе се утврди дека стручните работи не ги извршуваат согласно став 1 на овај член, министерот за здравство ќе им го одземе овластувањето.
член 23


Овластувањата издадени на правните лица за вршење на стручни работи за заштита од нејонизирачки зрачења се објавуваат во Службен весник на Република Македонија.
IX. ЈАВНОСТ НА ПОДАТОЦИТЕ

член 24


Податоците за спроведените мерки за заштита од нејонизирачко зрачење, зрачењето од природните извори, податоците од статистичките обработки на изложеност на нејонизирачко зрачење на ракувачите или на други лица, како и податоците за проектирање, изградба и употреба на изворите на нејонизирачко зрачење се јавни, доколку не се класифицирани согласно посебен закон.


Пристапот до податоците од став 1 на овај член е согласно Законот за пристап до информации од јавен карактер.

X. САМОПРОЦЕНКА

член 25


Со цел за континуирано подобрување на заштитата од нејонизирачко зрачење, министерот за здравство, на секои пет години, врши самопроценка на важечките прописи од областа на заштитата од нејонизирачко зрачење.


За вршењето на самопроценката од став 1 на овај член, министерот за здравство формира комисија составена од домашни стручни лица или може да побара меѓународна ревизија на прописите од областа на заштитата од нејонизирачкото зрачење.


Трошоците за вршењето на самопроценката се издвојуваат од Буџетот на Република Македонија.

XI. РЕГИСТРИ
член 26


 Правните лица на кои согласно овај закон им е дадена дозвола за употреба односно промет со извори на нејонизирачко зрачење, овластените правни лица и министерството за здравство, водат регистри, чија содржина, начин на водење и роковите за чување ги пропишува министерот за здравство.

XII. ИНСПЕКЦИСКИ И СТРУЧЕН НАДЗОР
член 27


Инспекцискиот надзор над спроведувањето на одредбите на овај закон и прописите донесени врз основа на овај закон го вршат Државниот санитарен и здравствен инспекторат, Државниот инспекторат за труд и Државниот инспекторат за животна средина.

Државниот санитарен и здравствен инспекторат врши инспекциски надзор над изворите на нејонизирачко зрачење во објектите во кои е надлежен да врши надзор согласно одредбите од Законот за санитарната и здравствената инспекција .

Државниот инспекторат за труд врши инспекциски надзор во однос на изворите на нејонизирачко зрачење согласно прописите од областа на безбедноста и здравјето при работа.

Државниот инспекторат за животна средина врши инспекциски надзор над изворите на нејонизирачко зрачење согласно прописите од областа на животната средина и заштитата на природата.


Стручниот надзор над овластените правни лица кои вршат стручни работи од областа на заштита од нејонизирачкото зрачење го врши министерството за здравство согласно одредбите на овај закон.

член 28


Ако при инспекциски надзор или врз на основа на извештај од овластено правно лице се утврди повреда на овај закон или прописите донесени врз основа на овај закон, инспекторот е овластен да:

· забрани вршење на дејност, употреба или промет на извори на нејонизирачко зрачење,

· забрани работа на ракувачите кои не ги исполнуваат пропишаните стручни услови за работа со извори на нејонизирачко зрачење,

· забрани работа на ракувачите кои не ги исполнуваат пропишаните здравствени услови за работа со извори на нејонизирачко зрачење.

Мерките од став 1 на овај член инспекторот ги наредува со решение.

Жалбата, односно поведениот управен спор против решението од став 2 на овај   член, не го одлага неговото извршување.

член 29

  
Во вршењето на инспекцискиот надзор инспекторот е овластен да:

· нареди мерење на нивото на нејонизирачкото зрачење на правните и физичките лица кои употребуваат или пуштаат во промет извори на нејонизирачко зрачење,

· нареди отстранување во определен рок утврден недостаток или неправилност при работата,

· нареди преземање и на други пропишани мерки за заштита од нејонизирачко зрачење,

   
Мерките од став 1 на овај член инспекторот ги наредува со решение.

   
Жалбата, односно поведениот управен спор против решението од став 2 на овај член, не го одлага неговото извршување.

член 30


Во вршењето на инспекцискиот надзор, инспекторите постапуваат според одредбите од Законот за општа управна постапка, освен кога е тоа поинаку определено со овај закон.

XIII. КАЗНЕНИ ОДРЕДБИ

член 31

Глоба во износ од 3.000 до 10.000 евра во денарска противвредност ќе му се изрече за прекршок на правното лице ако:

· на работа со извори на нејонизирачко зрачење, вработи лице, кое нема соодветното стручно усовршување или не го упати на обновување на стручното образование во пропишаниот рок (член 12),

· на работа со извори на нејонизирачко зрачење, вработи лице, кое не ги исполнува пропишаните здравствени услови (член 13),

· изворите на нејонизирачко зрачење ги употребува или ги пушти во промет без дозвола (член 14 став 1 и 2),

· изворите на нејонизирачко зрачење ги употребува или ги пушти во промет спротивно на условите пропишани од министерот за здравство (член 14 став 1 и 2), 

· не обезбеди мерење на нивото на нејонизирачкото зрачење во пропишаните рокови (член 17 став 1),

· не обезбеди проверка на изворите на нејонизирачкото зрачење во пропишаните рокови (член 17 став 2),

· не постапи по решението на инспекторот со кое му е наредена одредена мерка или дејствие (член 28 и 29).

За прекршок од ставот 1 се изрекува глоба во износ од 1.000 до 5.000 евра во денарска противвредност и на одговорното лице во правното лице.

член 32

      Глоба во износ од 500 до 1.000 евра во денарска противвредност ќе му се изрече за прекршок на физичко лице ако:

· не ги применува пропишаните мерки за заштита и самозаштита од нејонизирачко зрачење, не ја употребува пропишаната заштитна опрема.(член 17 став 3).

XIV. ПРЕОДНИ И ЗАВРШНИ ОДРЕДБИ

член 33


Прописите за чие донесување со овај закон е овластен министерот за здравство, ќе се донесат во рок од една година од денот на стапувањето во сила на законот.


До денот на влегувањето во сила на прописите од став 1 наовај член ќе се применуваат постојните прописи ако не се во спротивност на одредбите на овај закон.

член 34

  
Правните кои употребуваат или ставаат во промет извори на нејонизирачки зрачења, се должни да го усогласат вршењето на дејноста со одредбите на овај закон во рок од една година од донесувањето на подзаконските акти.

Правните лица регистрирани за вршење на стручните работи за заштита од нејонизирачко зрачење, се должни да ја усогласат својата работа со одредбите на овај закон во рок од шест месеци од донесувањето на подзаконските акти.

Член 35

Овој закон влегува во сила осмиот ден од денот на објавувањето во „Службен весник на Република Македонија“.

ОБРАЗЛОЖЕНИЕ

Член 1.
Со овај закон се уредува заштитата од нејонизирачко зрачење со цел за намалување на опасноста по здравјето на лицата кои ракуваат со изворите на нејонизирачко зрачење и лицата кои се изложени на нејонизирачко зрачење.


Со одредбите на овај закон се утврдуваат мерките за заштита од нејонизирачко зрачење, респектирајќи ја користа која тие извори ја даваат на луѓето во поглед на унапредувањето на здравјето, сигурноста и квалитетот на живеењето.Законот е антропоцентричен, пред се заради тоа што, по денешните сознанија, со заштитата на луѓето, како најосетливи живи организми од штетните ефекти на нејонизирачкото зрачење, со сигурност се обезбедува и заштита на другите биолошки видови.
Член 2.

Во членот е дадена одредбата на овај закон, која се однесува на нејонизирачкото зрачење кое потекнува од природните извори на нејонизирачко зрачење.

Член 3.

Со овај член се дефинираат одредени изрази употребени во овај закон.
Член 4.-6.

Во наведените членови се пропишани начелата за заштита од нејонизирачко зрачење.

Мерките за заштита од нејонизирачко зрачење кои се одредуваат со овај закон, се воспоставени врз база на научни сознанија и истражувања, кои се направени во последните трисет години.Единствено, оние сознанија кои недвојбено укажуваат на штетните ефекти на уредите или изворите на нејонизирачко зрачење, се повеќе рестриктивно адресирани и уредени со овај закон.Тоа се однесува на примерите на солариумите, ласерите, радарите, базните станици во електронско-комуникациските системи, ултразвукот итн.Помалку рестриктивните посебни барања во поглед на безбедноста на поедините видови на нејонизирачко зрачење се пропишани за уредите и изворите за кои сеуште нема доволно податоци и аргументи за штетното влијание врз здравјето и животот на луѓето, но заради претпазливост и пратење на ефектите и на таквите уреди и извори, се применуваат соодветни основни барања за производство, употреба и пуштање во промет.

Начелото на претпазливост се спроведува со примената на мерките за заштита, со кои се спречуваат или намалуваат штетните ефекти по животот и здравјето на лицата кои вршат дејност со извори на нејонизирачко зрачење и лицата кои се изложени на нејонизирачко зрачење.

Ограничувањето на изложување на нејонизирачко зрачење се овозможува со утврдувањето на горната граница, дозволена за изложување на луѓето, на тоа зрачење и примена утврдените гранични вредности на нејонизирачкото зрачење, кое смеат да го емитираат изворите на нејонизирачко зрачење, како што е предложено од Меѓународната Комисија за заштита од нејонизирачко зрачење (ICNIRP).

Член 7. 

Во овај член се наведени мерките за заштита од нејонизирачкото зрачење, со чија примена  практично се применуваат начелата за заштита од нејонизирачко зрачење, со цел за намалувањето на ризикот по здравјето и животот на луѓето од штетните влијанија на тоа зрачење.

Член 8.

Со овај член се уредува изворите на статично електрично, статично магнетно и електромагнетно поле до 300 GHz или уредите, постројките и објектите кои содржат вакви извори, да можат да се употребуваат и да се ставаат во промет само ако ги исполнуваат основните барањата согласно нивната намена и со нивната примена не ги изложуваат луѓето на нејонизирачко зрачење над пропишаните гранични вредности за електромагнетни полиња. 

Основните барања, постапките за нивна проверка и останатите релевантни услови, согласно македонските, меѓународните и хармонизираните европски норми ќе ги пропише со посебен правилник, министерот за здравство во согласност со министерот за транспорт и врски, по претходно добиено мислење од Агенцијата за електронски комуникации. 

Член 9.

Со овај член се  утврдува дека изворите на некохерентно или кохерентно оптичко зрачење (ласери), како сродни извори на нејонизирачкото зрачење, мора да ги задоволуваат основните барања  за да можат да се употребуваат и пуштаат во промет.

Основните барања, постапките за нивна проверка и останатите релевантни услови, согласно македонските, меѓународните и хармонизираните европски норми ќе ги пропише со посебен правилник министерот за здравство во согласност со министерот за транспорт и врски.
Член 10. 


Уредите кои произведуваат ултразвук, можат да се употребуваат само ако не предизвикуваат кавитација на ткивата или загревање на било кое ткиво на температура повисока од 38,5˚C и ако ги исполнуваат условите од прописите донесени врз основа на овај закон.


За медицински цели, дијагностика и терапија, можат да се употребуваат ултразвучни уреди кои можат да ги загреат одделните ткива на пациентот и до повисоки температури и да предизвикаат кавитација во ткивото, ако е тоа медицински оправдано и препорачано од лекар специјалист од соодветна гранка на на медицината и ако е направена соодветна пресметка, односно проценка за примената доза на зрачење во ткивата на пациентот.


Уредите кои произведуваат ултразвук, мора да ги задоволуваат основните барања кои согласно македонските, меѓународните и хармонизираните европски норми, ќе ги пропише со посебен правилник министерот за здравство.

Член 11.-12.

За одредени уреди односно видови на нејонизирачко зрачење, постојат доволно податоци за штетното дејство по здрајето на луѓето. За таквите извори потребно е покрај основните барања кои го обврзуваат производителот, да се пропише построг режим за употреба и пуштање во промет кој ќе подразбира примена на мерките за заштита кои се дефинирани со овај закон.


Една од тие мерки е дефинирање на потребното ниво на стручно знаење кое мора да го имаат ракувачите и познавањето на ефектите, но и мерките за заштита од изложувањето на зрачење.

Заради напредокот на технологијата и промената во сознанијата потребна е проверка на овие знаења пред почетокот на работата и во текот на работата на ракувачите.


Потребното образование  како и условите, програмата, роковите и начинот на стекнувањето на соодветно стручно усовршување, како и обновата на знаењата за примената на мерките за заштита од нејонизирачко зрачење, ќе ги утврди со правилник министерот за здравство.
Член 13.

За ракувачите кои се изложени на нејонизирачко зрачење кое може да го загрози нивното здравје, соодветно ќе се применуваат прописите од областа на безбедноста и здравјето при работа.

Член 14.-15.

За изворите на електромагнетните полиња, односно за изворите на оптичкото зрачење за кои постојат доволно сознанија  за штетното влијание врз здравјето на луѓето се пропишува задолжително добивање на дозвола за употреба и промет. Условите за издавање на дозволата, роковите на важењето и условите за продолжувањето на роковите на важењето, ќе бидат пропишани со, посебен правилник.

За останатите извори на нејонизрачко зрачење, дозвола не е потребна, доколку ги задоволуваат основните барања и ако највисокото ниво на зрачење, кое го емитира изворот на нејонизирачко зрачење, во ниеден случај на употреба на изворот, неможе да ги намине пропишаните граници, со што не ги загрозува луѓето и околината.


Со барањето за издавање на дозвола правните лица, задолжително приложуваат мислење од овластено правно лице за исполнување на условите пропишани со прописите донесени согласно овај закон.

Член 16.-18.


Во овие членови се уредува дека одговорноста и трошоците за спроведувањето на мерките за заштита од нејонизирачко зрачење, ги сносат правните лица на кои им е дадена дозвола за употреба и пуштање во промет на извори на нејонизирачко зрачење.

Правните лица на кои им е дадена дозвола за употреба и пуштање во промет на извори на нејонизирачко зрачење, должни се да ги обезбедат потребните заштитни сретства, проверка на исправноста на тие сретства,  како и мерење на интензитетот на нејонизирачкото зрачење во пропишаните рокови, посебно стручно образование за примена на мерките за заштита од нејонизирачкото зрачење како и здравствените прегледи во роковите кои ги пропишал министерот за здравство.


Физичките лица кои работат со изворите на нејонизирачко зрачење, мора да ги применуваат сите пропишани мерки за заштита и самозаштита од нејонизирачко зрачење, да ја употребуваат пропишаната заштитна опрема, зависно од видот и особините на зрачењето како и местото и начинот на употреба на изворите на нејонизирачко зрачење.

Правните лица на кои им е издадена дозвола за употреба и пуштање во промет на извори на нејонизирачко зрачење,  мора да ги применуваат сите пропишани мерки за заштита од нејонизирачко зрачење кои се однесуваат на заштита на луѓето и околината на изворот на нејонизирачко зрачење.

Член 19.-23.

Во овие членови се дефинирани стручните работи за заштита од нејонизирачко зрачење кои можат да ги вршат правни лица со овластување од министерот за здравство.Овластување се дава доколку правното лице ги исполнува пропишаните услови, а предуслов е акредитација према нормите на  MKS EN ISO IEC 17025. 

Овластувањето на министерот за вршење на стручни работи за заштита од нејонизирачко зрачење се објавува во Службен весник.

Член 24.

Во овај член се утврдува јавноста на податоците за спроведените мерки за заштита од нејонизирачко зрачење, зрачењето од природните извори податоците од статистичките обработки на изложеност на нејонизирачко зрачење на ракувачите или на други лица, како и податоците за проектирање, изградба и употреба на изворите на нејонизирачко зрачење. Тие податоци се јавни, доколку не се класифицирани согласно посебен закон.
Член 25.


Заштитата од нејонизирачко зрачење е динамично подрачје во зависност од научните истражувања со кои се добиваат податоци за влијанието на тие зрачења на луѓето. И со Препораките на ЕУ предвидена е периодична проценка и ревизија на прописите.Министерот за здравство може да формира и Комисија составена од домашни стручни лица или може да побара меѓународна ревизија на прописите од областа на заштитата од нејонизирачкото зрачење.

Член 26.

Со овај член е утврдена уште една важна мерка за следење и надзор над изложеноста на нејонизирачко зрачење која ја вклучува обврската за водење на регистер на извори на нејонизирачко зрачење и на изложување на зрачење.
Член 27.-29.


Со овие членови се уредуваат инспекцискиот надзор над спроведувањето на законот и прописите донесени врз основа на него.


Инспекцискиот надзор над спроведувањето на одредбите на овај закон и прописите донесени на основа на овај закон го вршат надлежните државни инспекторати согласно нивните надлежности  определени во посебните закони.
Стручниот надзор над овластените правни лица кои вршат стручни работи за заштита од нејонизирачки зрачења врши министерсвото за здравство согласно подзаконски акт кој го носи министерот за здравство.

